
Pourtissoun

A bon vin, ges d’ensigno, se dis emé justo resoun. Tambèn me demande s’es necite
de presenta au publi prouvençau la graciouso tiero di Conte e Galejado que vèn de faire
espeli moun brave ami Bessat. Couneissès d’éu, adeja, si “Cant de païsan”, si “Segren e
Cascai ”, ounte la Muso i’a fa depinta sènso fardage dins l’un, la mouvedisso de la vido
vidanto di pacan e dins l’autre, la menudaio que l’on coustejo dins la boulegadisso
journadiero. E vejeici que noste ami, qu’es un grand vanegaire, que si nauto founcioun
dins li camin ferra an mena pèr caire e cantoun e l’an mes à mand d’ausi forço causo que
fan rire e que fan ploura, en bon filousofo qu’es, n’a retengu que ço que poudié faire rire
- car ploura l’on en a toujour lou tèms - e a rambaia ansin quàuqui bòni dougeno de
conte, de galejado mai goustous lis un que lis autre e n’a fa un libre que servira segur de
libre...de medecino, pèr gari aquéli marrit mau que soun, la tristesso, la malancounié,
l’ipoucoundrio, lis idèio negro e tout ço que sourgenton. Dins un mounde qu’à l’ouro
d’aro es tout afeira, que cour de-longo après lou diéu Dardeno, qu’a plus lou rire franc e
sanitous de nòstis àvi e que saup plus s’amusa counvenablamen, sourgigue-n’en de conte
que fan rire, de galejado que vous fan desboutouna e qu’ansin revèngue mai la bono
imour perdudo qu’amansira li segren…e tóuti li criso. La Galejado es un brevèt de
longo-vido pèr aquéli que sabon la chourla e la vido es tant courto que degun se refusara
à l’alounga à soun proufié. Jan Bessat vous semound d’aquelo goustouso bevèndo;
proufitas-n’en. Quouro l’aurès tastado, repicarés mai au flasquet. A la vostro, bèus Ami
dóu Miejour ensouleia, e à la santa de l’ami Bessat que nous vuejo ansin lou vin petejant
de sa proso galejarello.

Veisoun, aquest 20 de Setèmbre 1931.

Louis BECHET, Felibre Majourau.




